
 Annotatsiya. Qizdirilmaydigan va kam qizdiriladigan beton 

texnologiyasi uchun polikarboksilat asosidagi polifunksional qo’shimcha 

(PFQ) va po’lat eritish shlagi (PESh) dan iborat kompleks modifikator ishlab 

chiqildi. PFQ ning ratsional dozasi sement massasining 0,4 % ini tashkil etdi: 

normal quyuqlik 26 dan 18 % gacha kamaydi, qotishning tugash vaqti 360 dan 

260 daqiqagacha qisqardi. Kompleks modifikator sement toshining dastlabki 

mustahkamligini nazorat tarkibiga nisbatan 59–61 % ga oshirdi, gidratatsiya 

ekzotermiyasini 4 °C ga kuchaytirdi va g’ovak suyuqlikning pH qiymatini 

armatura passivligi uchun yetarli darajada saqladi. 

 Kalit so’zlar: polifunksional qo’shimcha, po’lat eritish shlagi, 

gidratatsiya kinetikasi, ekzotermiya, pH, rentgenfazaviy tahlil. 

 Dolzarblik. Superplastifikatorlar odatda qotishni sekinlashtiradi, bu esa 

ularning qizdirilmaydigan texnologiyada va yig’ma buyumlar ishlab 

chiqarishda qo’llanilishini cheklaydi. Qotishni tezlatuvchi komponentli 



 

302 
 

Oktyabr 2026 

polifunksional qo’shimchalar suvni kamaytirish va qotish muddatini 

boshqarish vazifalarini birgalikda hal etish imkonini beradi [1, 2]. Mineral 

mikroto’ldirgich bilan birga qo’llanganda esa, qo’shimchaning ham, 

mikroto’ldirgichning ham ta’siri sement tizimida o’zaro bog’liq bo’ladi, shu 

sababli kompleks ta’sirni eksperimental baholash zarur. 

 Material va usullar. Portlandsement CEM I 32.5N 

(«Ohangaronsement»), PESh (Snis = 3000 sm²/g, 25 %) va ikki xil qo’shimcha: 

polikarboksilat asosidagi POLIMIX superplastifikatori va polikarboksilat 

hamda ammiakli suv asosidagi POLIMIXJBI polifunksional qo’shimchasi 

(ARMENT Construction Chemicals) ishlatildi. Qotish muddati va normal 

quyuqlik Vika asbobida (GOST 310.3-76), mustahkamlik GOST 310.4-81 

bo’yicha, gidratatsiya ekzotermiyasi Testo 830-T1 termodatchigi yordamida 30 

soat davomida, g’ovak suyuqlik pH i Mettler Toledo pH-metrida aniqlandi. 

Fazaviy tarkib AL-27 mini diffraktometrida (rentgenfazaviy tahlil) va 

TGA/DSC1 termoanalizatorida o’rganildi. Taqqoslash uchun Yangi Angren 

IES kul uchqindisi (KU, 30 %) ishlatildi. 

 Natijalar. POLIMIX ning ratsional dozasi 0,8 % da normal quyuqlik 26 

dan 18 % gacha kamaydi, ammo qotishning boshlanishi 65 dan 165 

daqiqagacha kechikdi. POLIMIXJBI esa 0,4 % dozada normal quyuqlikni 18 

% gacha kamaytirib, qotish tugashini 360 dan 260 daqiqagacha qisqartirdi va 

induksion davrni 160 dan 60 daqiqagacha tushirdi. Kompleks modifikator 

(PFQ + PESh) dastlabki yoshda mustahkamlikni nazorat tarkibiga nisbatan 59–

61 % ga, faqat POLIMIX li tarkiblarga (PESh siz va PESh li) nisbatan 8–10 % 

ga oshirdi; sement toshining mustahkamligi 81 MPa (POLIMIX, 0,8 %) dan 83 

MPa (POLIMIXJBI, 0,4 %) va kompleks modifikatorda 87 MPa gacha yetdi. 

Ekzotermiyaning maksimal harorati nazorat tarkibiga nisbatan 4 °C ga yuqori 

bo’ldi. Rentgenfazaviy tahlilda Ca(OH)₂ miqdori 29,3 % dan 23,7 % gacha 

kamaydi, bu amorf SiO₂ ning portlandit bilan bog’lanib, kam asosli kalsiy 

gidrosilikatlari hosil qilishini ko’rsatadi. 60 sutkada PFQ + PESh li tarkibda pH 

12,62 (nazorat 12,71) bo’lib, armatura uchun zarur 11,8 dan yuqori qoldi, PFQ 

+ KU li tarkibda esa 11,6 gacha pasaydi. 

 Xulosa. PFQ va PESh asosidagi kompleks modifikator sement toshining 

qotishini tezlashtiradi, zichlashtiradi va g’ovak suyuqlikning ishqoriyligini 

saqlaydi, shu bois uni kam qizdiriladigan va qizdirilmaydigan beton 

texnologiyasida qo’llash maqsadga muvofiq. 

